
SVAR PÅ SØKNAD OM DISPENSASJON TIL MOTORFERDSEL I SVR I SAMBAND 
MED TRENING AV FUGLEHUNDAR 

Eg viser til søknad datert 1. april i år. 

Verneområdestyret handsama søknaden 7. mai og gjorde dette samrøystes vedtaket i 
styresak 21/2014: 

«I medhald av § 48 i Naturmangfaldlova får Rune Ingebretsen løyve til å bruke snøskuter 
til transport i samband med trening av fuglehundar på Langelid i Valle kommune.  
 
Transporten skal starte frå Tytingen Fjellgard og gå til stølsbua på Langelid. Løyvet gjeld 
for inntil åtte transportar per år. Løyvet gjeld fram til 30.4.2016.  
 
Andre vilkår går fram av standard løyve.» 
 

 

Med helsing 
 
Tarjei Haugen, områdeforvaltar 
 
Svarbrevet er handsama elektronisk og vert difor sendt utan underskrift. 
 
 
 

Klagerett 

Vedtaket kan påklagast til Miljøverndepartementet. Klaga skal sendast til verneområdestyret for 

vidare handsaming. Klagefristen er tre veker frå den dagen brevet kom fram til påført adressat. Det 

er nok at klaga er postlagd innan denne fristen. Alle partar med klagerett har rett til innsyn i 

dokumenta i saka. 

 

Skriftleg klage skal sendast til SVR, postboks 24, 4748 Rysstad. Oppgjev kva for eit vedtak det vert 

klaga på, dei endringane klagar ynskjer og grunngjeving for klaga. Dersom det vert klaga så seint 

at det kan vere tvil om det er klaga i rett tid, må det opplysast  når brevet kom fram. 

VERNEOMRÅDESTYRET FOR  
SETESDAL VESTHEI, RYFYLKEHEIANE 

OG FRAFJORDHEIANE  
 Saksframlegg  

 

  Arkivsaksnr: 2014/1514-0 

 Sakshandsamar: Tarjei Haugen 

Dato: 7.4.2014 

 
 

Utval Utvalssak Møtedato 

Verneområdestyret for Setesdal Vesthei- Ryfylkeheiane 21/14 07.05.2014 

 

Søknad om dispensasjon til motorferdsel i SVR i samband med trening 
av fuglehundar 

Saksprotokoll i Verneområdestyret for Setesdal Vesthei, Ryfylkeheiane og 
Frafjordheiane - 7.5.2014  

 
Handsaming i møtet 
Styret diskuterte saka. 

Vedtak 

Som forslaget til vedtak. 
 

Vedtaket var samrøystes. 
 

Saksutgreiing 

Forslag til vedtak 

I medhald av § 48 i Naturmangfaldlova får Rune Ingebretsen løyve til å bruke snøskuter til 
transport i samband med trening av fuglehundar på Langelid i Valle kommune.  
 
Transporten skal starte frå Tytingen Fjellgard og gå til stølsbua på Langelid. Løyvet gjeld for inntil 
åtte transportar per år. Løyvet gjeld fram til 30.4.2016.  
 

Andre vilkår går fram av standard løyve. 
 

Saksopplysningar 

Bakgrunn for søknaden 
Rune Ingebretsen søkjer om løyve til transport med snøskuter i Setesdal Vesthei – Ryfylkeheiane 
landskapsvernområde på eigedom ved Lykkjevatn i Valle kommune.  
 
Søknaden omfattar transport av fuglehundar i samband med jakttrening. Treninga skal gå føre seg 
i terreng ved Langeli/Lykkjevatn som han sjølv eig i tillegg til tilstøytande terreng som han leiger av 
ein nabo. Transportane skal starte frå fjellgarden Tytingen som han eig og driv. 

Søkjar har hatt eit liknande løyve for 2013. Det er levert rapport for dette året, og denne viser at det 
er gjennomført seks transportar i samband med trening av hundane. 
 
Søkjar har i dag 3-5 avlstisper/unge hundar som treng trening. I søknaden som han leverte i 2013, 
skrivar han at fuglehundar er den næringa som gjev størst omsetnad på garden og at det i 2012 
vart omsett for i overkant av 300 000 kr på fuglehundar.  
 
Målsettinga er å auke dette til 1 -1,5 mill. i året med utgangspunkt i 10 fuglehundar til avl og 
konkurranse. I dette ligg både valpesal, kurs, oppstalling av andre sine hundar og opptrening og 
sal av unge hundar. For å nå dette målet skrivar søkjaren at han er avhengig av tilgang til eigna 
terreng for å trene opp hundane slik at han blir kjend i fuglehundmiljøet som ein seriøs oppdrettar 
og trenar med hundar som held eit høgt nivå. 
 
Søkjar skrivar at han er avhengig av fleire faktorar for å lykkast: 

 «Mengdetrening slik at hundenne får både fysikk og erfaring. 

 Terreng som er godt besatt med fugl for å unngå at unghunder går lei, og for å få 
tilstrekkelig med fuglearbeider til at hundene får en læringseffekt. 

 Variasjon i terrengene slik at hundene ikke blir kjent i ett terreng og går bra der for så å bli 
usikre i nye terreng når de kommer på prøve. 

 At vi har god og lett tilgang til terrengene ut fra basen vår på Vindsås. 

 Med egne terreng som vi disponerer til både jakt og trening kan vi kontrollere uttaket av 
fugl. Vi må bruke samme fuglen mange ganger, og skyter svært få fugl. Hos oss er fuglen 
mere verdt levende enn død. Men vi må skyte noen få som belønning til unghundene.» 

 
Søkjar har stølsbu midt i terrenget og vil bruke denne som utgangspunkt for treninga. Han strekar 
under at fuglehundar er grunnlaget for næring og busetnad på fjellgarden. 
 
Formell bakgrunn for vurdering og vedtak 

 Forskrift om vern av Setesdal Vesthei - Ryfylkeheiane landskapsvernområde av 28.4.00. 

 Forvaltingsplan for SVR, godkjend 2004. 

 Naturmangfaldlova.  
 
Heimelsgrunnlag 
Verneforskrift  
Setesdal Vesthei - Ryfylkeheiane landskapsvernområde vart verna ved Kronprinsregentens 
resolusjon av 28. april 2000. 
 
Føremålet med vernet går fram av kapittel III i Forskrift om vern av Setesdal Vesthei - 
Ryfylkeheiane landskapsvernområde:   

“1. Å ta vare på eit samanhengande, særmerkt og vakkert naturområde med urørte fjell, hei og 

fjellskogsområde med eit særmerkt plante- og dyreliv, stølsområde, beitelandskap og 

kulturminne.  

2. Å ta vare på eit samanhengande fjellområde som leveområde for den sørlegaste 

villreinstamma i Europa. “ 

 
Motorisert ferdsel i verneområdet vert regulert av verneforskrifta kapittel IV, punkt 5. Motorisert 
ferdsel på land er forbode i landskapsvernområdet - med ein del unntak. Forvaltingsstyresmakta 
kan også gjeve dispensasjon til motorisert transport i somme tilfelle. Dette er utdjupa i kapittel 5 i 
Forvaltingsplan for SVR. 
 
Etter kapittel VI i verneforskrifta kan det og gjerast unntak i særskilde tilfelle, men etter at 
Naturmangfaldlova vart vedteken, er dette kapittelet erstatta av § 48 i Natur-mangfaldlova. 
 
Etter verneforskrifta kapittel IV, punkt 1.3, bokstav c kan forvaltingsmyndigheita gi løyve til mindre 
tilbygg til eksisterande bygningar. Ein så stort utviding av hyttene som det her er snakk om, kan 
ikkje karakteriserast som eit mindre tilbygg. Tiltak kjem difor inn under kapittel VI i verneforskrifta, 

«Unntak i særskilde høve». Denne delen av verneforskrifta er i 2009 erstatta av § 48 i 
Naturmangfaldlova. Søknaden må difor handsamast etter denne paragrafen.  
 
Naturmangfaldlova 
§ 48 i Naturmangfaldlova har denne ordlyden: ”Forvaltningsmyndigheten kan gjøre unntak fra et 
vernevedtak dersom det ikke strider mot vernevedtakets formål og ikke kan påvirke verneverdiene 
nevneverdig, eller dersom sikkerhetshensyn eller hensynet til vesentlige samfunnsinteresser gjør 
det nødvendig”.  
 
Rundskrivet Forvaltning av verneforskrifter (Direktoratet for naturforvaltning nov. 2001, revidert 
2014) gir i kapittel 7 føringar for dispensasjonshandsaming etter § 48. I følgje dette rundskrivet må 
to vilkår vere oppfylte for at det kan gjevast dispensasjon: 

- Tiltaket vil ikkje påverke verneverdiane nemneverdig. 
- Tiltaket må ikkje vere i strid med formålet for vernet. 

 
Rundskrivet understrekar og at forvaltingsmyndigheita særlig bør vurdere om det kan oppstå 
presedens ved dispensasjon. 
 
Etter § 7 i Naturmangfaldlova skal dei miljørettslege prinsippa i §§ 8 - 12 leggast til grunn som 
retningsliner ved utøving av offentleg myndigheit. Forvaltingsmyndigheita må i alle tiltak som 
vedkjem naturmangfaldet, vurdere søknadane etter desse paragrafane. 
 
Forvaltingsmyndigheit 
Styret for verneområda i Setesdal Vesthei, Ryfylkeheiane og Frafjordheiane har 
forvaltingsmyndigheit for Setesdal Vesthei – Ryfylkeheiane landskapsvernområde. 
 
Vurdering  
Det er ingen tvil om at fuglehundar er ein viktig del av drifta på garden og at vedkomande verkeleg 
satsar på å gjere dette til ein leveveg. Garden er under oppbygging, og søkjar har difor arbeid ved 
sida av. Han er svært aktiv i fuglehundmiljøet og brukar store delar av fritida si på å vere med på 
jakthundprøver. Dette er heilt nødvendig om han skal kunne bygge seg opp som ein seriøs 
oppdrettar og trenar. 
 
Grunngjevinga for at han må variere på terrenga som han brukar til trening, verkar og godt 
gjennomtenkt.  Det hadde sjølvsagt vore best om all slik trening kunne leggast utanom 
verneområdet, men det er lett å forstå at han ynskjer å bruke sin eigen eigedom som basis for 
treninga.  
 
Å satse på avl og trening av fuglehundar som hovudgrunnlag for gardsdrifta, er svært utradisjonelt, 
men må ikkje slå ut negativt for søkjar. Sentrale myndigheiter oppmodar tvert om til at dei som 
ynskjer å satse på gardsdrift, ser seg om etter nye og alternative driftsformer som eit supplement 
eller ei erstatning for tradisjonelle driftsformer. Satsinga verkar seriøs og det er ingen tvil om at 
vedkomande satsar på å gjere dette til ein leveveg. For forvaltingsmyndigheita vert dette difor eit 
spørsmål om denne typen transportar er unødvendig eller vil medføre ei uakseptabel belastning på 
verneområdet. 
 
Treningsarealet ligg i utkanten av verneområdet og er ikkje av dei mest sårbare villreinområda. Det 
er heller ingen kjende trekksoner i denne delen av heia. Trening med hundar vil sjølvsagt føre til 
ein del uro for dyrelivet, men det er lite truleg at dette vil vere eit problem for villreinen eller andre 
sårbare artar. Søkjar understrekar at han berre treng skuter til transport av hundane inn til stølen. 
Under treninga vil ha bruke ski. 
 
I følgje data frå NINA sitt GPS-prosjekt og registreringar frå SNO personell har det vore lite villrein i 
Valle Vesthei dei siste åra. Dette heng delvis saman med at villreinstamma i heile SVR-område har 
vore relativt liten.  
 
Det er likevel viktig at løyvet har med vilkår om at det kan trekkast tilbake dersom omsynet til viltet 
gjer det nødvendig og at det må visast omsyn dersom det vert oppdaga villrein under transporten. 

Kunnskap om naturmangfaldet i området baserar seg på Direktoratet for naturforvalting sin 
naturdatabase med innsyn til sensitiv informasjon (www.naturbase.no). Så langt 
forvaltningsstyresmakta kjenner til etter søk i Naturbase er det ikkje registrert informasjonen om 
prioriterte arter, trua eller nær trua arter på «Norsk rødliste» i området. Det er heller ikkje funne 
informasjon om utvalte naturtypar, trua eller nær trua naturtypar på «Norsk rødliste for naturtypar». 
Det har heller ikkje komme fram andre opplysningar som tyder på at det finns slike arter og/eller 
naturtypar i det aktuelle området. 
 
Kunnskapsgrunnlaget må difor vurderast som godt for å kunne vurdere i kva grad transportane det 
er søkt om vil ha innverknad på verneverdiar og verneføremål (§ 8 i Naturmangfaldlova). Sidan 
kunnskapsgrunnlaget vert vurdert som godt og det heller ikkje er registrert problem i samband med 
transportane i 2013, føreligg det tilstrekkeleg kunnskap om kva verknader eit løyve vil ha på 
naturmiljøet. Føre-var-prinsippet (§ 9 i Naturmangfaldlova) vert difor ikkje tillagt avgjerande vekt i 
sakshandsaminga. 
 
Den motorferdsla det er søkt om, medfører så langt forvaltingsmyndigheita kan sjå svært liten 
risiko for alvorlege og irreversible skadar på naturmangfaldet. Transport med snøskuter vil i svært 
liten grad etterlate seg kjørespor. Ein snøskuter vil normalt ikkje medføre vesentlig skade eller 
ulempe. Forstyrringane er avgrensa i tid og dreier seg i hovudsak om støy. Det er likevel viktig at 
en ikkje berre ser på den aktuelle transporten isolert sett, men har eit langsiktig og heilskapleg 
perspektiv på motorferdsla i område. Faren for forverring av naturmiljøet blir derfor vurdert som 
liten (§ 11 i Naturmangfaldlova).  
 
Det er ikkje mange buer i denne delen av verneområdet. Det blir heller ikkje gjeve mange 
dispensasjonar til motorferdsle. Etter forvaltingsmyndigheita sitt syn vil motorferdsla som det er 
søkt om, difor berre i liten grad føre til større belastning på økosystemet i området (§ 10 i 
Naturmangfaldlova). I høve til transportbehovet som er skissert i søknaden, vurderer 
forvaltningsmyndigheita bruk av snøskuter som det einaste alternativet (§ 12 i Naturmangfaldlova). 
 
Søknaden må vurderast etter § 48 i Naturmangfaldlova. Etter denne paragrafen kan 
forvaltingsmyndigheita gi dispensasjon dersom tiltaket ikkje er i strid med formålet til vernet og 
heller ikkje kan påverke verneverdiane nemneverdig. Ut frå dei vurderingane som er gjort i 
saksutgreiinga og vurderingane etter §§ 8 – 12 i Naturmangfaldlova må konklusjonen bli at ein slik 
transport ikkje er i strid med verneformålet og heller ikkje kan påverke verneverdiane nemneverdig. 
 
Konklusjon 
Transportane vil berre i liten grad ha negativ innverknad på verneverdiane i Setesdal Vesthei - 
Ryfylkeheiane landskapsvernområde og kjem ikkje i konflikt med verneføremålet. Transportane vil 
heller ikkje vere eit trugsmål mot naturmangfaldet. Det kan difor gjevast løyve til transportane. 
 

http://www.naturbase.no/

